
Woensdag 19 November 
Skrifgedeelte: Romeine 8:31-38 
Fokusgedeelte: Romeine 8:32 (AFR83) 
God gee sy eie Seun vir ons! 
Hoe lyk ware liefde in die Here Jesus Christus? As įy werklik liefhet, gee 
jy jouself aan God en ander. So roep die Here vir Abraham om sy enigste 
seun Isak wat hy liefhet – die kind van die belofte – op die berg Moria te 
offer. Abraham antwoord in geloof hierop, want hy was daarvan vas 
oortuig dat God sy seun uit die doọd sou teruggee. 
So illustreer God hierdie liefde in Jesus Christus aan ons. lemand wat 
werklik liefhet, hou niks terug nie. So beeld God sy liefde uit: God gee sy 
eie Seun in ons plek om ons met Hom te versoen! God staan sy enigste 
Seun af aan die kruis ter wille van ons redding van die sondes, die duiwel 
en ons eie sondegebroke menslike geaardheid. 
Nou is daar niks wat ons van God se liefde kan skei nie: nie 
onderdrukking, geweld, swaarkry, selfs nie die dood nie. In alles is ons 
meer as wenners! Gaan dink aan al die sugte wat ons heeldag uiter. Ons 
weet soms nie meer wat om in ons diepste nood te bid nie. Tog staan die 
Heilige Gees en die Woord ons met versugtinge by wat ons nie kan 
uitspreek nie. Hy bewerk alles vir ons ten goede. Hoe sal Hy dan ons nie 
laat deel in sy goedheid nie. 
As God dan so ver gegaan het, hoeveel te meer sal ons nie deur sy Gees 
en Woord deel kry aan al die ander dinge wat Hy uit genade vrylik aan 
elke gelowige geskenk het nie! Hoe raak sy opofferende liefde ons 
bereidheid om ons aan ander oor te gee? 

Sing: Skrifberyming 5-4:1, 2 
Ds. SFF (Steve) van der Walt (Kathu/Olifantshoek)


